
Yashodhara mengawasi soeaminja pergi komoedian berbangkit dari itoe bangkoe, bertindak ka loear dari itoe koepel, laloe menggapein pada Sari, jang lantes menghamperi, menjembah dan berdiri di sampingnja.

Yashodhara : Sari, kaoe liat sekarang, bagimana aneh sikepnja Poetra-makota.

Sari (menjembah) : — Bener sekalih, toeankoe.

Yashodhara : — Pemandangan atas bebrapa boenga roos jang soedah lajoe dan rontok, soedah tjoekoep aken bikin hatinja mendjadi moeroeng dan sedih, hingga tida ada nafsoe aken bersantap, dan tida inginken poela pada kasenangan doenia.

Sari (menjembah) : — Riboe ma'af, toeankoe poetri, patik trima ini kasalahan samoea.

Yashodhara (terkedjoet): — Boeat ini kadjadian kaoe sama sekalih tida bersalah, Sari.

Sari (menjembah) : — Djoengdjoengan Poetramakota tida aken dapet itoe pikiran sedih dan moeroeng djikaloe kiranja ini dajang-dajang, jang ada di bawah patik poenja prentah, soedah tida berlakoe begitoe alpa hingga loepa singkirken itoe boenga-boenga jang lajoe dan rontok. Toeankoe soedah taoe jang Sri Baginda Radja djoengdjoengan kita, sadari Poetra-makota mendiamin ini astana, soedah memberi titah aken satiap pagi sekalian dajang moesti lekas singkirken segala daon jang rontok, kembang jang lajoe, binatang piara'an jang sakit atawa mati — dengen pendek, segala apa jang bertentangan sama kaindahan, kahidoepan dan kasoeboeran. Sri Baginda ada menaro koeatir sekalih nanti kadjadian apa jang satoe pandita telah ramalken, bahoea Poetra-makota bakal toentoet kahidoepan sabagi pandita jang terbesar dalem doenia. Itoelah sebabnja maka Poetra-makota ditempatken dalem ini Wishramwan, samatjem sorga jang kapandean manoesia bisa tjiptaken, soepaja bisa

